
సూర్యచంద్రోపమాస్ఫురణాంచితాఖండ

          దీపద్వయీ సముద్దీపితంబు, 

చిత్రరూపవ్యాజ సేవితాజహరీశ,

          వాగ్రమా దుర్గాప్రభావితంబు, 

ఫలభారనమ్ర, రంభాస్తంభ, తన్మహా

          పత్రపుష్పాధిక, భాసితంబు 

వ్యా ఘ్రాజినస్థిత, వసుమతీసుర, వరా

          మోఘ, శుభోక్తిసంపూరితంబు 


పుష్పగంధాక్షతాదిక భూషితంబు

శ్లాఘ్యభవదీయ, దేవపూజాగృహాంత 

రాళమౌక్తిక మండప రాజమిది యి 

తోధిక శుభాధ్యమగుత, నాగావనీంద్ర! 


ఏదేవిజపియించి, వృత్రాదులజయించి

          యింద్రుడు, స్వారాజ్యమేలుకొనియె 

నేదేవిఁబ్రార్ధించి, యీశ్వరుచే విష

          బాధవో, జగము, శుభంబుఁబెంచె 

నేదేవిఁబూజించి, యింద్రారుల వధించి

          రాముండు, సీతతో రాజ్యమందె 

నేదేవి సేవించి, యెల్లశత్రులఁ ద్రుంచి

          స్థిరరాజ్యరమ, యుధిష్ఠిరుఁడు సెందె 


నజ్జయద, యమృతప్రద యఖిలసౌఖ్య 

దాత్రి, సామ్రాజ్య కర్త్రి భూధరవరేణ్య 

పుత్త్రి, ప్రోవుత నిను మనఃపూర్తిగాఁగ 

జయ విభవసాంద్ర! నాగనక్ష్మాతలేంద్ర!

